
MAKTABGACHA VA MAKTAB 
YOSHIDAGI BOLALARDA 
SOG‘LOM TURMUSH 
TARZI MADANIYATINI 
SHAKLLANTIRISH
Nazarova Dildora Asatovna
Oriental universiteti “uzluksiz ta’lim pedagogikasi” kafedrasi professori,
pedagogika fanlari nomzodi

Kuchkorova Robiya Shuxrat qizi
Oriental universiteti pedagogika fakulteti maxsus pedagogika yo‘nalishi
401-guruh talabasi

Annotatsiya: Maqolada maktabgacha va maktab yoshidagi bolalarda sog‘lom turmush tarzi madaniyatini shakllanti
rishning nazariy asoslari tahlil qilingan. Salomatlik savodxonligi va sog‘lom turmush tarzi madaniyati o‘rtasidagi o‘zaro 
bog‘liqlik mahalliy va xorijiy olimlarning ilmiy qarashlari asosida yoritilgan. Bolalarda sog‘lom turmush tarzi madaniyatini 
shakllantirishning asosiy komponentlari, mazkur jarayonga ta’sir etuvchi omillar hamda inklyuziv yondashuvning ahami-
yati ochib berilgan. Shuningdek, O‘zbekistonda mazkur yo‘nalishda amalga oshirilayotgan islohotlar, normativ-huquqiy 
asoslar va xalqaro tashkilotlar tavsiyalari tahlil qilingan.

Kalit so‘zlar: sog‘lom turmush tarzi madaniyati, salomatlik savodxonligi, inklyuziv ta’lim, bolalar salomatligi, jismoniy 
faollik, sog‘lom ovqatlanish, gigiyena, profilaktika.
Abstract: The article analyzes the theoretical foundations of developing a healthy lifestyle culture among preschool and 
school-age children. Based on the scientific views of local and foreign researchers, the relationship between health lit-
eracy and healthy lifestyle culture is revealed. The main components of developing a healthy lifestyle culture, the factors 
influencing this process, and the importance of an inclusive approach are discussed. In addition, the reforms, regulatory 
framework, and recommendations of international organizations implemented in this field in Uzbekistan are analyzed.

Key words: healthy lifestyle culture, health literacy, inclusive education, children’s health, physical activity, healthy nutri-
tion, hygiene, prevention.
Аннотация: В статье проанализированы теоретические основы формирования культуры здорового образа жизни 
у детей дошкольного и школьного возраста. На основе научных взглядов отечественных и зарубежных исследо-
вателей раскрыта взаимосвязь между грамотностью в вопросах здоровья и культурой здорового образа жизни. 
Рассмотрены основные компоненты формирования культуры здорового образа жизни, факторы, влияющие на 
данный процесс, а также значение инклюзивного подхода. Кроме того, проанализированы реформы, норматив-
но-правовые основы и рекомендации международных организаций, реализуемые в данном направлении в Узбе-
кистане.

Ключевые слова: культура здорового образа жизни, грамотность в вопросах здоровья, инклюзивное образо-
вание, здоровье детей, физическая активность, здоровое питание, гигиена, профилактика.

KIRISH
Inson salomatligi jamiyatning ijtimoiy va iqtisodiy taraqqiyotini belgilovchi muhim omillardan biri hisobla

nadi. Bugungi kunda jahonda kechayotgan global o‘zgarishlar, urbanizatsiya jarayonlari, raqamli texnologiyala
rning jadal rivojlanishi va turmush tarzining o‘zgarishi bolalar salomatligiga yangi xavf omillarini yuzaga kelti-
rmoqda. Jahon sog‘liqni saqlash tashkiloti ma’lumotlariga ko‘ra, yuqumsiz kasalliklarning asosiy xavf omillari 
– noto‘g‘ri ovqatlanish, jismoniy faollikning yetarli emasligi, zararli odatlar va stress holatlari bolalik davrida 
shakllanadi (World Health Organization, 2021). Shu munosabat bilan maktabgacha va maktab yoshidagi 
bolalarda sog‘lom turmush tarzi madaniyatini shakllantirish masalasi nafaqat sog‘liqni saqlash, balki peda-
gogika, psixologiya va ijtimoiy himoya sohalari oldida turgan muhim vazifalardan biriga aylanmoqda.

Sog‘lom turmush tarzi madaniyati shaxsning o‘z salomatligiga ongli munosabati, sog‘lom ovqatlanish, 
jismoniy faollik, shaxsiy gigiyena, psixologik barqarorlik va profilaktik xulq-atvor kabi tarkibiy qismlarni qamrab 
oluvchi integrativ sifat hisoblanadi. So‘nggi yillarda O‘zbekistonda bolalar salomatligini muhofaza qilish, 
sog‘lom turmush tarzini keng targ‘ib etish hamda inklyuziv ta’limni rivojlantirish bo‘yicha qator tizimli islohotlar 
amalga oshirilmoqda. Xususan, O‘zbekiston Respublikasining “Maktabgacha ta’lim va tarbiya to‘g‘risida”gi 
Qonuni hamda “Ta’lim to‘g‘risida”gi 637-son1 Qonunida bolalarning sog‘lom va xavfsiz muhitda ta’lim olish 
huquqlari mustahkamlab qo‘yilgan. Shuningdek, O‘zbekiston Respublikasi Prezidentining 2020-yil 13-oktabr
dagi PQ-4860-son2 qarori bilan 2020-2025-yillarda xalq ta’limi tizimida inklyuziv ta’limni rivojlantirish konsepsi-
yasi tasdiqlanib, alohida ta’lim ehtiyojlari bo‘lgan bolalarni qo‘llab-quvvatlashning ustuvor yo‘nalishlari belgilab 
berildi.

Shuningdek, O‘zbekiston Respublikasi Prezidentining 2020-yil 30-oktabrdagi PF-6099-son3 Farmoni bilan 
aholi o‘rtasida sog‘lom turmush tarzini keng tatbiq etish, ommaviy sportni rivojlantirish hamda jismoniy faollikni 
oshirish bo‘yicha muhim vazifalar belgilandi. UNICEF tashkiloti tomonidan tayyorlangan maktab ovqatlanishi 
muhiti bo‘yicha hisobotda ta’lim muassasalarida sanitariya-gigiyena sharoitlarini yaxshilash, sog‘lom ovqatla
nishni tashkil etish va bolalarning jismoniy faolligini qo‘llab-quvvatlash muhimligi qayd etilgan (UNICEF Uzbe
kistan, 2024). Shu bilan birga, Jahon sog‘liqni saqlash tashkiloti hamda UNESCO tomonidan ishlab chiqilgan 
“Salomatlikni targ‘ib qiluvchi maktablar” konsepsiyasini milliy ta’lim tizimiga bosqichma-bosqich joriy etish 
bolalarda sog‘lom turmush tarzi madaniyatini shakllantirish samaradorligini oshirishga xizmat qiladi.

MAVZUGA OID ADABIYOTLAR SHARHI
Milliy pedagogik merosimizda ham sog‘lom avlod tarbiyasi masalasi muhim o‘rin tutadi. Abdulla Avloniy: 

“Tarbiya biz uchun yo hayot – yo mamot, yo najot – yo halokat, yo saodat – yo falokat masalasidir”, deb ta’kid-
laydi (Avloniy, 1992, 13-bet). Mutafakkirning “Badan tarbiyasi fikr tarbiyasi uchun zamindir” degan fikri (Avloniy, 
1992, 24-bet) jismoniy salomatlik va intellektual rivojlanishning uzviy bog‘liqligini ko‘rsatadi. Zamonaviy ilmiy 
tadqiqotlarda sog‘lom turmush tarzi madaniyatini shakllantirishning muhim sharti sifatida salomatlik savodxon-
ligi tushunchasiga alohida e’tibor qaratilmoqda. Don Nutbeam salomatlik savodxonligini insonning salomatlikka 
oid axborotlarni olish, tushunish va ulardan salomatlikni saqlash hamda mustahkamlash maqsadida foyda
lanish imkonini beruvchi kognitiv va ijtimoiy ko‘nikmalar majmuasi sifatida ta’riflaydi (Nutbeam, 2000). Leena 
Paakkari va Olli Paakkari salomatlik savodxonligini maktab ta’limining muhim natijasi sifatida baholab, uning 
tarkibiga nazariy bilimlar, amaliy ko‘nikmalar, tanqidiy fikrlash, o‘zini anglash va fuqarolik mas’uliyatini kiritadilar. 

Mualliflar ta’kidlashicha: “Salomatlik savodxonligi o‘z ichiga nazariy bilimlar, amaliy ko‘nikmalar, tanqidiy 
fikrlash, o‘zini anglash hamda fuqarolik mas’uliyati kabi tarkibiy qismlarni qamrab oladi” (Paakkari, Leena & 
Paakkari, Olli, 2012). Mazkur yondashuv sog‘lom turmush tarzi madaniyatini shakllantirish jarayoni bilan uzviy 
bog‘liq bo‘lib, bolalarning sog‘liq haqidagi bilimlarni o‘zlashtirishi, ularni amalda qo‘llashi va sog‘lom muhit 
yaratishda faol ishtirok etishini ta’minlaydi. Maqolaning maqsadi maktabgacha va maktab yoshidagi bolalarda 
sog‘lom turmush tarzi madaniyatini shakllantirishning nazariy asoslarini tahlil qilish, mazkur jarayonda salo-
matlik savodxonligining o‘rnini aniqlash hamda O‘zbekistonda amalga oshirilayotgan islohotlarni yoritishdan 
iborat deb belgilandi.

TADQIQOT METODOLOGIYASI
Maqolani tayyorlash jarayonida ilmiy manbalarni tahlil qilish va normativ-huquqiy hujjatlarni o‘rganish 

metodlaridan foydalanildi. Tahlil obyekti sifatida sog‘lom turmush tarzi madaniyati, salomatlik savodxonligi 
va inklyuziv ta’lim masalalariga bag‘ishlangan mahalliy hamda xorijiy ilmiy manbalar, World Health Organi-
zation, UNESCO va UNICEF hisobotlari, shuningdek, O‘zbekiston Respublikasining mazkur sohaga oid 
normativ-huquqiy hujjatlari o‘rganildi. Salomatlik savodxonligi va sog‘lom turmush tarzi madaniyatining o‘zaro 
bog‘liqligi. Sog‘lom turmush tarzi madaniyatini shakllantirish masalasi so‘nggi yillarda salomatlik savodxonligi 
konsepsiyasi bilan uzviy bog‘liq holda o‘rganilmoqda. Don Nutbeam salomatlik savodxonligining funksional, 
interaktiv va tanqidiy darajalarini ajratib ko‘rsatadi. Uning fikricha, funksional daraja salomatlik haqidagi asosiy 
ma’lumotlarni tushunishni, interaktiv daraja mazkur bilimlarni kundalik hayotda qo‘llashni, tanqidiy daraja esa 
axborotlarni tahlil qilish va mustaqil qaror qabul qilishni nazarda tutadi (Nutbeam, 2000). Paakkari, Leena va 
Paakkari, Olli tomonidan taklif etilgan model mazkur yondashuvni yanada kengaytiradi. Olimlarning fikricha, 
salomatlik savodxonligi nazariy bilimlar, amaliy ko‘nikmalar, tanqidiy fikrlash, o‘zini anglash va fuqarolik mas’uli-
yatidan tashkil topadi (Paakkari & Paakkari, 2012).

1	 https://lex.uz/docs/-5013007 
2	 https://lex.uz/docs/-5044711 
3	 https://lex.uz/docs/-5077667 

Ushbu tarkibiy unsurlar sog‘lom turmush tarzi madaniyatining mazmuni bilan hamohang sanaladi. 
Jumladan:

•	 nazariy bilimlar bolalarda sog‘lom ovqatlanish, shaxsiy gigiyena, jismoniy faollik va kasalliklar profilaktikasi 
haqidagi tasavvurlarni shakllantiradi;

•	 amaliy ko‘nikmalar mazkur bilimlarni kundalik hayotda qo‘llash imkonini beradi;

•	 tanqidiy fikrlash ommaviy axborot vositalari va internet tarmog‘idagi salomatlikka oid ma’lumotlarni baho
lashga yordam beradi;

•	 o‘zini anglash shaxsiy ehtiyojlar va imkoniyatlarni to‘g‘ri baholashni ta’minlaydi;

•	 fuqarolik mas’uliyati esa oila va jamiyatda sog‘lom turmush tarzini targ‘ib qilishga xizmat qiladi.

Shunday qilib, salomatlik savodxonligini rivojlantirish bolalarda sog‘lom turmush tarzi madaniyatini shakl-
lantirishning muhim pedagogik sharti hisoblanadi.

Urie Bronfenbrennerning ekologik tizimlar nazariyasiga ko‘ra, bolaning rivojlanishi oila, ta’lim muassasasi 
va jamiyatning o‘zaro ta’siri natijasida amalga oshadi (Bronfenbrenner, 1979). Shu nuqtai nazardan, sog‘lom 
turmush tarzi madaniyatini shakllantirish jarayonida “oila – ta’lim muassasasi – jamiyat” hamkorligini ta’minlash 
muhim ahamiyatga ega.

Rossiyalik olim V.R. Kuchma bolalar salomatligini muhofaza qilishda ta’lim muassasalaridagi sanitari-
ya-gigiyena muhiti va jismoniy faollikni tashkil etish muhimligini ta’kidlaydi (Kuchma, 2020).

N.K. Smirnov esa ta’lim jarayonida sog‘liqni saqlash texnologiyalaridan foydalanish o‘quvchilarning jismoniy 
va psixologik salomatligini muhofaza qilishning muhim sharti ekanligini qayd etadi (Smirnov, 2002). O‘rganilgan 
manbalar tahlili asosida biz mazkur jarayonga ta’sir etuvchi omillarni bir nechta guruhlarga ajratdik (1-rasm).

1-rasm: Maktabgacha va maktab yoshidagi bolalarda sog‘lom turmush tarzi madaniyatini shakllantirish omillari

TAHLIL VA NATIJALAR
Inklyuziv ta’lim sharoitida sog‘lom turmush tarzi madaniyatini shakllantirish. Inklyuziv ta’lim barcha 

bolalarning ta’lim olish huquqini ta’minlashga qaratilgan tizim bo‘lib, alohida ta’lim ehtiyojlari bo‘lgan bolalarning 
individual xususiyatlarini hisobga olishni nazarda tutadi. R. Shomahmudova inklyuziv ta’lim muhitini tashkil 

etishda bolaning individual ehtiyojlari, imkoniyatlari va rivojlanish xususiyatlarini hisobga olish muhimligini 
ta’kidlaydi (R. Shomahmudova, 2011). Birlashgan Millatlar Tashkilotining Nogironlar huquqlari to‘g‘risidagi 
konvensiyasida nogironligi bo‘lgan shaxslar uchun sog‘liqni saqlash va ta’lim xizmatlaridan teng foydalanish 
huquqi kafolatlangan (United Nations, 2006). Shu nuqtai nazardan, inklyuziv ta’lim muassasalarida sog‘lom 
turmush tarzi madaniyatini shakllantirish bo‘yicha olib boriladigan ishlar har bir bolaning individual ehtiyojlari 
va imkoniyatlariga mos ravishda tashkil etilishi lozim. Bunday yondashuv bolalarning salomatligini mustahkam-
lash, ijtimoiy moslashuvini qo‘llab-quvvatlash va hayot sifatini yaxshilashga xizmat qiladi. 

Ushbu omillardan kelib chiqqan holda inklyuziv ta’lim sharoitida sog‘lom turmush tarzi madaniyatini shakl-
lantirish quyidagi yo‘nalishlarda amalga oshirilishi maqsadga muvofiq deb hisoblaymiz:

•	 ta’lim materiallarini turli ehtiyojlarga ega bo‘lgan bolalarga moslashtirish;

•	 yordamchi texnologiyalardan foydalanish;

•	 pedagogik va psixologik qo‘llab-quvvatlashni kuchaytirish;

•	 ota-onalar bilan hamkorlik qilish;

•	 jismoniy muhitning qulayligini ta’minlash.

O‘rganilgan ilmiy, nazariy adabiyotlar va normativ-huquqiy hujjatlar tahlili asosida quyidagi tavsiyalar ishlab 
chiqildi:

•	 ta’lim dasturlariga salomatlik savodxonligi va sog‘lom turmush tarzi madaniyatiga oid mavzularni integrat-
siya qilish;

•	 pedagoglarning mazkur sohadagi kompetensiyalarini rivojlantirish;

•	 ota-onalar uchun axborot-ma’rifiy tadbirlarni muntazam tashkil etish;

•	 ta’lim muassasalarida sog‘lom ovqatlanish va jismoniy faollik uchun qulay muhit yaratish;

•	 ta’lim dasturlariga bolalarning raqamli texnologiyalardan xavfsiz, oqilona va mas’uliyatli foydalanish kom
petensiyalarini rivojlantirishga qaratilgan mavzularni kiritish;

•	 alohida ta’lim ehtiyojlari bo‘lgan bolalar uchun moslashtirilgan ta’lim materiallarini ishlab chiqish;

•	 sog‘lom turmush tarzi madaniyatining shakllanganlik darajasini baholash mezonlari va indikatorlarini ishlab 
chiqish.

XULOSA
O‘rganilgan ilmiy adabiyotlar, xalqaro tashkilotlar materiallari va normativ-huquqiy hujjatlar tahlili sog‘lom 

turmush tarzi madaniyatini shakllantirishda salomatlik savodxonligi muhim ahamiyatga ega ekanligini ko‘rsa-
tadi. Tahlil qilingan manbalarga ko‘ra, sog‘lom turmush tarzi madaniyati nazariy bilimlar, amaliy ko‘nikmalar, 
tanqidiy fikrlash, o‘zini anglash va fuqarolik mas’uliyati kabi o‘zaro bog‘liq komponentlar asosida shakllanadi. 
Maktabgacha va maktab yoshidagi bolalarda mazkur sifatlarni rivojlantirishda oila, ta’lim muassasasi va jami-
yatning hamkorligi muhim o‘rin tutadi. Oila sog‘lom odatlarni shakllantirishning dastlabki muhitini yaratsa, ta’lim 
muassasalari salomatlik savodxonligini rivojlantirish orqali bolalarning sog‘lom turmush tarziga oid bilim va 
ko‘nikmalarini mustahkamlaydi.

Shuningdek, inklyuziv yondashuv asosida tashkil etilgan ta’lim muhiti alohida ta’lim ehtiyojlari bo‘lgan 
bolalarning individual xususiyatlarini hisobga olish, ularning salomatligini muhofaza qilish va ijtimoiy faolligini 
oshirishga xizmat qiladi. O‘zbekistonda amalga oshirilayotgan islohotlar, qabul qilinayotgan normativ-huquqiy 
hujjatlar hamda sog‘lom turmush tarzini keng targ‘ib etishga qaratilgan davlat dasturlari mazkur sohani rivoj
lantirish uchun zarur huquqiy va institutsional asoslarni yaratmoqda. Kelgusida ta’lim dasturlariga salomatlik 
savodxonligi elementlarini kengroq integratsiya qilish, pedagoglar va ota-onalarning bu boradagi kompetensi-
yalarini rivojlantirish hamda xalqaro tajribalarni milliy amaliyotga moslashtirish sog‘lom turmush tarzi madani-
yatini shakllantirish samaradorligini oshirishga xizmat qiladi.

Foydalanilgan adabiyotlar ro‘yxati:
1.	 O‘zbekiston Respublikasining “Ta’lim to‘g‘risida”gi Qonuni. O‘RQ-637-son. – Toshkent, 2020-yil 23-sentabr. https://lex.

uz/docs/-5013007 
2.	 O‘zbekiston Respublikasi Prezidentining “Alohida ta’lim ehtiyojlari bo‘lgan bolalarga ta’lim-tarbiya berish tizimini 

yanada takomillashtirish chora-tadbirlari to‘g‘risida”gi PQ-4860-son qarori. – Toshkent, 2020-yil 13-oktabr. https://lex.
uz/docs/-5044711 

